
KIRBEPREDIGT 1991
Liebe Kirbe-Interessierte,
schlampige ond frisch Frisierte.
Ob gepfl egt oder vergammelt,
alle die Ihr seid versammelt,
horchet zua, Ihr Benninger Hansel,
meiner Predigt von dr Kanzel.

Was hattet mir uff dr Kirbe Lust,
doch zwischadurch gab’s ganz schö Frust.
Bei Gmeinderat ond Bürgermeister
schieden sich die Kirbegeister.
Auch s’ Gewerbeaufsichtsamt
hat die Kirbe arg verdammt.
S’ Risiko sei ihna z’groß
weil die Sprengkraft so famos.
Hend Angst, daaa mir d’ Brück wegsprenget
ond dem Volk die Hoor versenget.

Herr, schmeiß Hirn ra, ond zwar schnell,
manche brauchet’s ganz speziell.
Hend ons s’ Feira net vergönnt,
doch mir kämpfet: d’ Kirbe brennt!

Pistola seiet net von nöta, 
nerva dätet au die Tröta.
Die wollet ons no soweit brenga,
dass mir em Rausch au nemme senga.
Wo bleibt do die Tradition,
ohne G’schrei ond Explosion?

Herr, schmeiß Hirn ra, ond zwar schnell,
manche brauchet’s ganz speziell.
Hend ons s’ Feira net vergönnt,
doch mir kämpfet: d’ Kirbe brennt!

Leut, was soll mr do no macha?
S’ Beste draus ond oifach lacha!
Mir hend dr Sarg total omg’stellt,
kostet hat’s en haufa Geld.

Dies Johr gibt’s a neua Mascha,
lasst Euch oifach überrascha.
Was no onsre Nerva reizt
isch, dass dr Gmeinderat so geizt.
Mit m’ Zuschuss für’s Spektakel,
do kommsch net weit mit a paar Markl.
Nicht nur a Kelterplatz-Skulptur
sorgt en Benninga für Kultur!

Herr, schmeiß Hirn ra, ond zwar schnell,
manche brauchet’s ganz speziell.
Hend ons s’ Feira net vergönnt,
doch mir kämpfet: d’ Kirbe brennt!

Doch jetzt lasset mi berichta
vom letzta Johr die Dorfgeschichta.
Mr kann’s dreha wia mr will,
was d’ Leut beschäftigt isch dr Müll.
Dr Doblinger hat Milliona grocha
ond sei Ehrawort gebrocha.
Dr Landkreis hat’s Gelände kauft
ond alles sich die Haare rauft.
A Sofrtieranlag kommt her,
brengt se Dreck, G’stank ond Verkehr?
D’ Bürger kämpfet wie noch nie,
s’ Fernseh fi lmt mit Akribie.
Dr Bürgermeister isch en Not
ond die Volksseele sieht rot.
Koiner isch uff Mülle versessa,
doch ois dürf mr net vergessa:
ond au mir machet an Dreck!

Herr, schmeiß Hirn ra, ond zwar schnell,
manche brauchet’s ganz speziell.
Hend ons s’ Feira net vergönnt,
doch mir kämpfet: d’ Kirbe brennt!

Verkehr kann so was Schönes sei
wenn er g’macht wird bloß von zwei.



Nur bei ons entstoht Verkehr,
durch a paar Leut mehr.
Ob Ludwigsburger oder Beihinger Stroß,
langsam überschreitet’s Moß.
D’ Auto fahret hin und her,
oder parket kreuz und quer.
Anstatt ab ond zua zu laufa
muss mr en Zwoitwaga kaufa.

Herr, schmeiß Hirn ra, ond zwar schnell,
manche brauchet’s ganz speziell.
Hend ons s’ Feira net vergönnt,
doch mir kämpfet: d’ Kirbe brennt!

Mit dem alta Hirt-Gelände 
goht’s so langsam au zu Ende.
Wo heut no dostoht die Fabrik,
folgt’s Wohngelände „Schillerblick“.
Doch d’ Nochbor hend s’ erscht vorbissa gsäh,
später isch mr sich einig gwäh.
Wahrscheinlich banet se do bald,
die frog isch wia’s em Schiller gfallt.

Herr, schmeiß Hirn ra, ond zwar schnell,
manche brauchet’s ganz speziell.
Hend ons s’ Feira net vergönnt,
doch mir kämpfet: d’ Kirbe brennt!

A Friedhof soll dem Frieden dienen,
net sorga für verdrossne Mienen.
Des isch leichter g’sagt wia getan,
des fangt scho bei ra Beerdigung an.
Friedhof em Ort oder Friedhof neu?
Do trennt vom Weiza sich die Spreu.
Dr Gmeinderat hat scho entschieda:
a neuer Friedhof wird vermieda.
Es duat sich rechnerisch net lohna,
a Neubau kostet ons Milliona.
Deshalb soll do wo heut send Gärta,
dr alt’ Friedhof erweitert werda.
Wo also jetzt noch Pfl anza blüh’n
sollet künftig Gräber hin.
Des klingt jo au net unvernünftig,
mr spart en haufa Geld sich künftig.

doch formolier mr’s a mol spitzer:
was saget sie als Gartabesitzer?
Öffentliches oder Privatinteresse?
Was wiegt jetzt mehr? Frogt au die Presse.
Bevor se sich no s’ Hirn neischlaga,
muss oiner jetzt a Machtwort saga.

Herr, schmeiß Hirn ra, ond zwar schnell,
manche brauchet’s ganz speziell.
Hend ons s’ Feira net vergönnt,
doch mir kämpfet: d’ Kirbe brennt!

En meim Bericht fahr i jetzt fort,
mit de Ereignisse vom Sport.
Tenniscracks send Schlange g’standa,
beim Tennisclub en de Steinlanda.
Doch der Verei’ war oifach z’kloi,
hattet jo der Courts bloß zwoi.
Sie hend jetzt kräftig investiert,
ond hend no drei Plätzla na planiert.
Wo füher waret stoinige Äcker
spielt vielleicht bald en zwoiter „Becker“.

Herr, schmeiß Hirn ra, ond zwar schnell,
manche brauchet’s ganz speziell.
Hend ons s’ Feira net vergönnt,
doch mir kämpfet: d’ Kirbe brennt!

Was isch schneller wia en Forz,
uff de Grasski d’ Tanja Storz.
Was do kommt aus dem Verei’,
do muasch scho beeidruckt sei.
Ob Feldberg, Türkei, ob en Italien,
die holet überall Medaillien.
Erfolg en masse, des isch dr Stand,
Benninga wird no weltbekannt!

Herr, schmeiß Hirn ra, ond zwar schnell,
manche brauchet’s ganz speziell.
Hend ons s’ Feira net vergönnt,
doch mir kämpfet: d’ Kirbe brennt!

Em Fußball war’n die Zeita schwer,
doch Benninga isch wieder wer.



Die Jungs, die hend mit letzter Kraft
dr Uffstieg en d’ Landesliga g’schafft.
Warn onderstützt, nein, nicht von Fans,
von eisaharte Hooligans.
Ond mit ’ra Eintrittskart für VIPs 
gibt’s Halbe ond Kartoffelchips.
Nach 6:0 Punkten zu Beginn
isch jetzt der leichte Lauf dahin.
Verliert laufend Spiel für Spiel,
wisset Ihr was? Die saufet z’viel.
Dr Michelfelder dät’s gern stoppa,
von ons en Tipp: Mensch leg se trocka!

Herr, schmeiß Hirn ra, ond zwar schnell,
manche brauchet’s ganz speziell.
Hend ons s’ Feira net vergönnt,
doch mir kämpfet: d’ Kirbe brennt!

Lasset mi no schnell berichta
En Schlagzeila die Kurznochrichta.
Bürgermeisterwahl!
Dem Kandidat wurd’ sie zur Qual.
Dr Wähler hat’s total verpennt,
Wahlbeteiligung: 40 Prozent!
Griechenland-Kreuzfahrt, Tripp uff d’ Phillipinen,
Privat-Jet fl iega, heißa Bienen.
Bei Politiker goht des schnell,
zahla duat’s dr SEL.
Aber jetzt isch s’ Wiesle g’mäht,
gell, Landesvater Lothar Späth?
Sei Autohaus, a jeder kennt’s,
40 Jahre Willi Lenz!
Net bloß Benzin gibt’s dort zuhauf,
DEA hier tanken sie auf!
Dr VFB isch wieder wer,
Bayra dean sich furchtbar schwer.
Denn em süddeutscha Derby
hilft en au koi Däne Lerby.
Regierung mit em Säbel,
Tempo 50 jetzt bei Näbel!
Deutschland – Walesm a Spiel für sich,
Becker mach in Wimbeldon koin „Stich“!
Ozonloch, Golfkrieg, Putsch beim Russ,
jetzt langt’s, isch g’nuag, i mach jetzt Schluss!

Nochricht über Nochricht macht oin mürbe,
ond jetzt isch au no Benninger Kirbe.
Nix wia nonder an dr Necker,
oifach zuaguckt, koi Gemecker.

Kirbebuaba ’92, gebet koi Ruah,
horchet her, mir rufet Euch zua:

Herr, schmeiß Hirn ra, ond zwar schnell,
manche brauchet’s ganz speziell.
A mancher hat’s ons net vergönnt,
doch mir kämpfet: d’ Kirbe brennt!

AMEN

Wir entschuldigen uns bei all denen, welche sich 
durch uns provoziert fühlten.

Die Kirbebuben 1991


